
	Die Kommissie vir Sending (KS)

Die Kommissie vir Sending (KS) as subkommissie van die Sinodale Getuieniskommissie hanteer die sendingbetrokkenheid buite die Wes-Kaap ten behoewe van die gesamentlike Kommissie vir Getuienisaksie in die Wes-Kaap (NG Kerk-familie)




1.
PERSONEELBELEID
1.1
Hierdie Personeelbeleid het betrekking op al die ​personeel van die NG Kerk‑familie  wat in die buiteland werksaam is.

1.2
Indien daar enige twyfel mag ontstaan oor die vertolking van enige bepaling van die Personeelbeleid, sal dit in terme van die Dissiplinêrekode en Grieweprosedure gehanteer word.

1.3
In sake en gevalle waarvoor die Personeelbeleid nie voorsiening maak nie, sal die Kommissie vir Sending (KS) in oorleg met die betrokke Personeelkommissie (PK) volgens verdienste handel.

2. AARD EN DOELSTELLING
2.1
Breë definisie van sending
Sending is die heilshandeling van die drie‑enige God, Vader, Seun en Heilige Gees met die wêreld, waardeur Hy uit die hele menslike geslag vir Hom 'n gemeente deur sy Woord en Gees vergader.

Deur die gemeente ‑

*
laat God sy Woord aan die gevalle wêreld verkondig;

* 
bring Hy die gemeenskap van die Heiliges uit alle nasies tot stand en

* 
laat Hy diens aan die wêreld in nood lewer.

So laat Hy sy koninkryk kom tot by die voleinding van die wêreld.

2.2
Die breë algemene doelstellings van buitelandse sendingpersoneel
2.2.1
Die algemene doelstellings vir alle buitelandse sendingwerk is om :

2.2.1.1
As personeel, elkeen persoonlik maar ook gesamentlik waar wenslik en moontlik, die evangelie van Jesus Christus te verkondig en uit te leef teenoor almal, binne alle lewensverbande en ten opsigte van alle lewensterreine.  (Sien ook pt 5.6) 

2.2.1.2
In die dienskneggestalte van Christus, as aktiewe en meelewende lidmate van die 

2.

plaaslike kerk, onder die toesig en leiding van die kerk saam te werk aan die uitbreiding van die Koninkryk van God en diens aan ander gelowiges en die naaste.

2.2.2
Algemene doelstelling vir die verskillende diensterreine van buitelandse

sending
2.2.2.1
Onderwys
*
Om as onderwysers getrou 'n hoë standaard van professionele diens binne skoolverband te lewer.

*   
Om persoonlike en goeie verhoudinge met die personeel en

die studente op te bou met die oog op goeie menseverhoudinge, groter begrip en effektiewe verkondiging van die evangelie aan die personeel en die kinders.

*
Om aktief in te skakel by kerklike sowel as erkende interkerklike Christelike verenigings vir die jeug.

*
Om indien prakties moontlik in te skakel by jeugaksies van die plaaslike gemeente en die sinode, bv kampe, Bybelstudie, evangelisasie of gemeenskapswerk.

2.2.2.2
Mediese diens
*
Om as mediese personeel getrou 'n hoë standaard van professionele diens te lewer.

*
Om goeie verhoudinge met ander personeel en pasiënte op te bou met die oog op goeie menseverhoudinge, goeie samewerking en die effektiewe verkondiging van die evangelie aan die personeel en die pasiënte.

*
Om aktief in te skakel by CHB,  by die plaaslike gemeente en waar moontlik by aksies van die sinode.

2.2.2.3
Tegniese en administratiewe diens
*
Om as tegnici of kantoorpersoneel getrou 'n hoë standaard van professionele diens te lewer.

*
Om goeie verhoudinge met ander personeel en werkers op te bou met die oog op goeie menseverhoudinge, begrip en die effektiewe verkondiging van die evangelie.

*
Om aktief in te skakel by die plaaslike gemeente en waar moontlik ook in te skakel by aksies van die sinode.

2.2.2.4
Leraars
*
Om as leraars getrou hoë professionele diens binne gemeentelike, rings- en sinodale vlak te lewer.

*
Om hoë prioriteite te verleen aan die toerusting van gelowiges vir hulle dienswerk binne die gemeente, maar ook na buite in die gemeenskap.

*
Om die sendingvisie en sendingstrategie van die kerk te stimuleer deur eerstens vanuit die plaaslike gemeente by sending betrokke te raak, maar ook in breë verband die kerk tot sending aan te moedig.

*
Om jeugwerk binne die gemeente en op sinodale vlak te stimuleer.

*
Om getrou enige spesiale opdragte wat die plaaslike kerk in oorleg met die Kommissie vir Sending (KS) aan hulle oplê, uit te voer, bv doseerwerk, jeugwerk en so meer.

2.2.2.5
Korttermynspanne
Om in lyn met die doelstellings van die sending in die betrokke gebied ‑

*
Die sinode op sinodale en gemeentelike vlak by te staan met spesifieke 

korttermynprojekte.

*
Christene van Suid‑Afrika bloot te stel aan die buiteland en die sendinguitdagings wat die buiteland moontlik vir hulle  bied.

*
Om saam met die gelowiges (jeug) van die ander lande getuienis te lewer deur middel van praktiese dienswerk sowel as tegniese en professionele hulp soos onder andere:



Jongmense op te lei in jeugwerk en evangelisasie

   
Te help met evangelisasie en dissipelskapkursusse



As raadgewers by skoolverlaterskampe op te tree en jeugkampe vir gemeentes te 

help organiseer

Te help om onderwysers op te bou in die geloof en te skool in jeugwerk, Bybelstudie en evangelisasie

3. 
DIE FORMULERING VAN DOELSTELLINGS EN DOELWITTE VIR DIE SENDING

3.1
Sendingpersoneel moet op 'n gereelde grondslag na indringende gesprek met die plaaslike kerk en in oorleg met die KS algemene en spesifieke doelstellings vir die spesifieke sendinggebied formuleer.

3.2
Nuwe sendingpersoneel moet hulleself verbind om die doelstellings na te jaag en vir hulleself realistiese en meetbare doelwitte formuleer ten einde die doelstellings te bevorder.

3.3
Die doelstellings van die sending in 'n gebied behoort by die doelstellings van die plaaslike kerk aan te sluit, maar hoef nie daarmee saam te val nie aangesien die doel van die sending ook deur faktore soos finansies, ander sendingaksies en mannekrag bepaal word.

4.
VERSKILLENDE TIPERINGE/ONDERSKEIDINGE TOV DIE SENDING-PERSONEEL
4.1 
Professionele dienste
4.1.1
Predikante lewer diens as gemeenteleraars of in sinodale poste.   Hulle het primêr 'n skolings/toerustende funksie.

4.1.2
Onderwysers voorsien in die behoefte aan onderwysers in sekere vakke en bevorder Christelike beginsels en ‑praktyk en Christenleierskap binne die skoolverband.

4.1.3
Mediese personeel voorsien in die behoefte aan mediese versorging en bevorder die Christelike beginsels en ‑praktyk binne mediese verband.

4.1.4
Tegniese en administratiewe personeel lewer diens op verskillende terreine waar teg​niese kennis en praktiese vaardighede in aanvraag is.

4.2 
Permanente- en vastetermynpersoneel
4.2.1
Permanente personeel lewer diens vir 'n onbepaalde tyd en ontvang volle salaris en byvoordele.

4.2.2
Vastetermynpersoneel lewer diens vir 'n voorafbepaalde tydperk en ontvang ‘n salaris en byvoordele soos ooreengekom.

4.2.3
Personeel met borge en vastetermyn ooreenkomste ontvang vergoeding soos met die borge ooreengekom.

4.3
Korttermynspanne lewer diens tov 'n spesifieke behoefte.
4.4
Tentmakers (Persone wat 'n sekulêre betrekking beklee met die oog op selfonderhoud, toegang tot die land en sendingwerk)

Tentmakers wat deur die KS gewerf is, of wat hulle vry​willig onder die leiding en toesig van die KS wil plaas vir die tydperk van diens in die buiteland, lewer aller​eers professionele diens in hulle beroep, maar verkondig Christus ook binne en buite hulle beroepsverband.

Tentmaker-personeel kwalifiseer nie noodwendig vir enige voordele wat in hierdie Personeelbeleid omskryf is nie.
5.
ALGEMENE DIENSVOORWAARDES EN INDIENSTREDE VAN PERSONEEL
5.1 
Gesagsliggame oor sendingpersoneel
5.1.1
Al die sendingwerk van die NG kerk‑familie in die Wes‑Kaap, buite die sinodale grense, staan onder die beheer van die kommissie vir Sending (KS) wat op sy beurt verslag lewer aan die verskil​lende NG kerke deur die toepaslike sinodale kommissies.

5.1.2
In die buiteland word al die sendingwerksaamhede waar​voor die NG Kerk‑familie verantwoordelik is, gesament​lik beheer deur die KS en die betrokke kerk of kerk​raad of beheerliggaam aan die hand van ooreenkomste wat tussen die verskillende kerke aangegaan is ivm die werk.

5.2
Lidmaatskap, kerklike opsig en tug
5.2.1
Sendingpersoneel word lidmate van die kerk onder wie se leiding en toesig hulle sendingwerk doen.  (Dit geld nie vir spanne wat net vir 'n kort periode in 'n gebied werksaam is nie).

5.2.2
Alle personeel staan direk onder die opsig en tug van die betrokke kerk waar hulle diens lewer.

5.2.3
By vertrek aan die einde van 'n dienstermyn, doen die terugkerende lidmaat aansoek om 'n lidmaatsertifikaat by die betrokke gemeente vir inlewering by die gemeente waar hy/sy hom/haar gaan vestig.

5.2.4
Personeel kan nie tot die besondere ampte in 'n gemeente van 'n ander lid van die NG Kerk‑familie gekies word as die waar hulle as lidmaat inskakel nie.

5.2.5
Indien ‘n personeellid nie kans sien om ‘n volle lidmaat van die plaaslike kerk te word nie, moet die toedrag van sake eers met die plaaslike kerk uitgeklaar word voor diensaanvaarding van die betrokke persoon.

5.3
PK en huishoudelike reëls
5.3.1
In elke veld word waar nodig en in oorleg met die betrokke plaaslike kerk(e) 'n PK saamgestel wat in oorleg met die KS sake rakende die sendingpersoneel binne die raamwerk van die Personeelbeleid behartig.  Dit sluit oa die volgende sake in :

*
Hantering van probleme of voorstelle rakende dienswerk.

*
Verlofreëlings en bedankings in oorleg met die betrokke kerk of instansie(s).

*
Onderwys van personeel se kinders.

*
Huisvesting

*
Handhawing van dissipline en oplossing van griewe binne die raamwerk van die personeelbeleid.

*
Toesig ivm optrede van personeel sodat werk of verhoudinge nie geskaad word nie.

5.3.2
Dit word van personeel verwag om die huishoudelike reëls soos deur die PK opgestel en deur die KS goedgekeur, geëerbiedig.

5.3.3
Personeel moet konferensies wat deur die PK gereël word, bywoon. 

5.3.4
Die PK sien toe dat die personeel die Personeelbeleid nakom.
5.3.5
Die PK moet ook omsien na die geestelike begeleiding van die personeel (Sien ook 5.4.5)

5.4 
Voorsitter van die PK 
Die voorsitter van die PK word deur die KS aangestel en :

5.4.1
kan as skakel tussen die personeel en die betrokke plaaslike kerk dien.  Personeel word aangemoedig om met hom oorleg te pleeg voordat probleme en versoeke ivm hulle werk met die betrokke amptenaar/kommissie van die kerk waarin hulle diens doen 

5.

bespreek word;

5.4.2
gee sover as moontlik aan nuwe personeel leiding tov hulle oriëntering, opleiding en aanpassing in die betrokke plek;

5.4.3
dien as skakel tussen die KS en die personeel.  Alle amptelike skakeling tussen die 

sendingkantoor en die personeel moet deur hom geskied of met kennisname by wyse van 'n afskrif van enige korrespondensie tussen die partye.  ( Administratiewe navrae oor spesifieke detail ivm salarisse, aftrekkings, motorlenings ens. wat nie sendingbeleid 

raak nie of sensitief van aard is nie, kan direk aan die sakebestuurder gerig word);

5.4.4
vervul slegs die funksie van raadgewer en voorsitter van die kommissie.  Hy is nie die hoof van die sending nie aangesien die personeel onder die toesig en leiding van die plaaslike kerk staan en diens lewer in ooreenstemming met die Akte van Ooreenkoms tussen die NG Kerk‑familie en die plaaslike kerk;

5.4.5
Die geestelike versorging van die personeel is in die eerste plek die verantwoordelikheid van die leraar en die kerkraad van die plaaslike gemeente.   (Sien ook 5.3.5)    Alhoewel die voorsitter van die PK dus nie in die eerste instansie verantwoordelik is nie, is hy mede-verantwoordelik vir die geestelike versorging van die personeel.

5.4.6
Die name van personeel se kinders wat in die gemeente waar hulle diens doen, gedoop word, moet in die doop​register van die betrokke gemeente ingeskryf word.  Afskrifte van die inskrywing moet aan hom gestuur word.  Die voorsitter moet 'n aparte register van die inskrywings hou en is verantwoordelik om die afskrifte aan die argivaris in Kaapstad te stuur.

5.5
Beriggewing oor die land en kerk

5.5.1
Personeel mag geen skriftelike berig of mondelinge mededelings aan die openbare media binne of buite die RSA oor beleid van die gasheerland of enige kontensieuse sake maak voordat daar nie oorleg gepleeg is met en die goedkeuring van die voorsitter verkry is nie.

Die verlof van die sendingkantoor moet eers verkry word.

5.5.2
In die reël moet die voorsitter van die PK versoeke van die openbare media tot onderhoude oor beleid of konten​sieuse sake hanteer.

5.5.3
Manuskripte van alle nuusbriewe/gebedsbriewe van personeel aan gemeentes en ander instansies, voordat dit vir verspreiding gereed gemaak word, eers vir goedkeuring aan die voorsitter voorgelê word.

5.6 
Politieke en kulturele aangeleenthede
5.6.1
Personeel moet die gesag van die owerheid van die land waar hulle werksaam is, eerbiedig.

5.6.2
Personeel mag nie die beleid en praktyke van sy/haar land van herkoms propageer nie.

5.6.3
Vermy sover moontlik om by die politiek van die gasheer​land betrokke te raak of die beleid, owerhede en leiers te bespreek.

5.6.4
Indien personeel vanweë die aard van hulle dienswerk by sake of projekte betrokke raak wat politiese implika​sies mag hê, bv by mediese‑ of onderwys‑vergaderings met verteenwoordigers van die regering, moet hulle baie taktvol en versigtig wees en die voorsitter op hoogte van sake hou en met hom oorleg pleeg.

Wanneer personeel, veral leraars, daarvan oortuig is dat die lig van die Woord op 'n bepaalde lewensterrein of praktyk behoort te val, moet die beginsels van die Christelike lewe verkondig word sonder om in die openbaar partikuliere sensitiewe voorbeelde uit te sonder of aan te val.  In gevalle van ooglopend sondige of skadelike politiese beleid of optrede, kan personeel na oorleg met die voorsitter van die PK en die KS, hulle getuienis taktvol en versigtig teenoor die plaaslike leraars en kerk lewer vir gesprek, verdere besinning en moontlike optrede deur die plaaslike kerk.

5.6.5
Personeel moet hulle op hoogte stel van die gebruike, tradisies en toepaslike wette van die land waar hulle werksaam is.  Publieke vakansiedae van nasionale aard moet eerbiedig word.  Ten alle tye moet daar gepoog word om nie aan die inwoners en die 

owerheid van die land aanstoot te gee nie.

5.7 
Verslag van werksaamhede
5.7.1
Alle personeel moet jaarliks voor die personeelkonfe​rensie 'n verslagvorm van die voorsitter aanvra en voltooi en aan hom terugbesorg.   Dit word te alle tye vertroulik gehanteer.   'n Afskrif hiervan moet ook aan die sendingkantoor gestuur word.

5.7.2
Die voorsitter moet in die lig van die verslae 'n gesamentlike verslag oor die werksaamhede van die personeel voorberei en na goedkeuring deur die PK aan die plaaslike kerk stuur vir kennis​name.  'n Afskrif moet ook aan die sendingkantoor gestuur word.

5.7.3
Die gesamentlike verslag van die voorsitter moet ook by die personeelkonferensie bespreek word en dien as een van die boustene vir voortgesette evaluering en beplanning van die sendingwerk in 'n betrokke gebied.

5.8 
Indienstrede
5.8.1
Alle personeel word deur die KS in oorleg met die plaaslike kerke en PKs aangestel.

5.8.2
Aanstellings kan vir ‘n bepaalde periode of permanent gedoen word.   Indien permanent, geld ‘n proeftydperperk van ses maande.
5.8.3
Alle personeel is in voltydse diens van die KS en dit word van hulle verwag om hulle volle tyd, talente en kragte aan hulle werk te wy.

5.8.4
By indienstrede is alle Suid‑Afrikaanse burgers verplig om hulle in die land waar hulle werksaam is by die Ambassade/Handelsending van die RSA te registreer.

5.9
Diensure
Dit word van personeel verwag om ‘n minimum van 40 uur per week te werk.

Die diensure van personeel word deur die plaaslike kerk/beheerliggaam in oorleg met die PK bepaal, met kennisgewing aan die KS.

6. 
VERGOEDING
6.1
Vergoedingspakket
6.1.1
Permanente personeel :

6.1.1.1
Die vergoedingspakkette van personeel word deur die KS bepaal in oorleg met die Sinodale Kommissie vir Diensverhoudinge van die NG Kerk in SA.

6.1.1.2
Vergoedingspakkette van personeel word kontraktueel met hulle ooreengekom voordat hulle aangestel word.

6.1.1.3
Personeel sal skriftelik deur die sakebestuurder aan die KS van enige aanpassings in hulle vergoeding in kennis gestel word.

6.1.1.4
Diensbonus
'n Bonus gelykstaande aan een maand se salaris word in November van elke jaar betaal.   Waar ‘n personeellid minder as een diensjaar het, word ‘n pro-rata betaling gedoen.

6.1.1.5
Salarisbetalings

6.1.1.5.1
Salarisse word maandeliks aan die personeellid of sy/haar bank betaal soos vooraf ooreengekom.   Betaling word op die 25ste dag van elke maand gedoen.  Indien die 25ste van die betrokke maand 'n Saterdag, Sondag of openbare vakansiedag is, vind betaling op die voorafgaande werksdag plaas.

6.1.1.5.2
By diensbeëindiging word 'n personeellid se salaris op die laaste werksdag van die lid se bedankingsmaand gedoen.   Betaling word slegs gedoen na die finale berekening van alle gelde verskuldig aan en deur die personeellid.
6.1.1.5.3
Indien 'n personeellid in diens van die KS te sterwe kom, word die salaris wat hy tot die dag van sy dood verdien het, tesame met 'n kontantbedrag gelykstaande aan 
een maand se salaris en alle ander kontantvoordele wat hom toegeval het tot op die datum van afsterwe, direk aan sy naasbestaandes uitbetaal.   As 'n lid geen naasbestaandes nagelaat het nie, word die bedrag by sy boedel inbetaal.  

6.1.2
Personeel met vastetermyn ooreenkomste
6.1.2.1
Personeel wat vir ‘n bepaalde termyn aangestel word, se salaris, diens​bonusse en bydraes tot die mediese fonds word voor hulle aanstelling deur die KS na oorleg met die lid bepaal.

6.1.2.2
Die ooreenkomste tussen hierdie personeel en die KS word van krag op die datum soos ooreengekom.

6.1.2.3
Fondse wat in die buiteland benodig word, moet via die sendingkantoor geadministreer word ter wille van gladde funksionering in die lig van gebrek aan ervaring en kennis oor wette en regulasies ivm valutabeheer.

6.1.3
Personeel met borge en ‘n vastetermyn ooreenkoms
6.1.3.1
Personeel wat vir ‘n bepaalde termyn aangestel word en wat ‘n volledige  borgskap het, se salaris en ander voordele word voor aanstelling deur die KS en die lid bepaal.   Hierdie kategorie personeel moet volle mediese dekking hê wat deur die KS gereël word tensy anders ooreengekom.   Die KS administreer die fondse wat deur die borg(e) gegee word.   Die KS aanvaar andersins verantwoordelikheid vir hierdie personeellid en dit word van die lid verwag om die KS as werkgewer te aanvaar.   Van die lid sal verwag word om ook die Personeelbeleid te aanvaar.

6.1.4
Tentmakers :

6.1.4.1
Die KS aanvaar geen finansiële verantwoordelikheid tov die salaris van tentmakers wat kontak soek of op een of ander wyse by die sending van die NG Kerk​familie in die buiteland wil inskakel nie.

6.1.4.2
Tentmakers wat hulleself vrywillig onder die leiding van die KS plaas ter wille van samewerking en onder​linge ondersteuning, kan by wyse van ad hoc reëlings tov spesifieke sake, soos bv reiskoste na en van die buiteland, finansieel deur die KS gehelp word.

6.1.4.3
Elke tentmaker se posisie sal as 'n ad hoc geval en op meriete behandel word.

6.2
Die aanstelling van eggenotes
6.2.1
Waar vakatures in goedgekeurde poste ontstaan, kan die eggenotes van personeel deur die KS in oorleg met die plaaslike kerk/beheerraad in so 'n pos aangestel word  volgens die salarisskaal daaraan verbonde.  In die bepaling van die salariskerf word vorige ondervinding in en opleiding vir soorgelyke werk in aanmerking geneem.

6.2.2
Al sodanige aanstellings en besoldiging daaraan verbonde berus uitsluitlik by die KS.

6.3
Salarisaftrekkings
6.3.1
Slegs aftrekkings wat wetlik verpligtend is, of deur die KS gemagtig is, of waartoe 'n lid skriftelik toegestem het, word gedoen.
6.3.2
Inkomstebelasting

 

Wanneer personeel uit diens tree moet hulle seker maak dat alle buitelandse belastingverpligtinge tot en met die datum waarop die salaris staak, nagekom is.

6.4
Pensioenfondse
6.4.1
Predikante :
Die KS sorg dat alle predikante deelhebbers is van die Predikante‑Pensioenfonds en betaal die jaarlikse kontribusie soos deur die sinode vasgestel.  Predikante moet self die persoonlike bydraes soos deur die sinode vasgestel, betaal.  Lg bydraes word maandeliks van hulle salarisse afgetrek.

6.4.2
Algemene personeel:

6.4.2.1
Algemene personeel is verplig om aan te sluit by die Amptenare Pensioenfonds.  Die lid en die werkgewer is verantwoordelik vir bydraes tot die Fonds.   Die lid se bydrae word maandeliks van sy/haar salaris afgetrek.

6.5
Groeplewensversekering
Personeel wat by die Amptenare Pensioenfonds inskakel, is verplig om toe te tree 

tot ‘n Groeplewensversekeringskema.   Die lid en die werkgewer is verantwoordelik vir bydraes tot die skema.   Die lid se bydrae word maandeliks van sy/haar salaris afgetrek.

6.6
Mediesefonds
Lidmaatskap van 'n goedgekeurde mediesefonds is verpligtend vir alle personeel, behalwe in die geval van 'n getroude vroulike lid wie se eggenoot reeds lid van 'n goedgekeurde mediesefonds is.   Die lid en die werkgewer is verantwoordelik vir bydraes tot die fonds.   Die lid se bydrae word maandeliks van sy/haar salaris afgetrek.

6.7
Huisvesting 
Huisvesting word aan alle personeel voorsien en is 'n integrale deel van die lid se vergoedingspakket. Waar personeel met volle losies in 'n huis inwoon, word losiesgeld soos deur die betrokke PK vasgestel, betaal.

6.8 
Reiskostetariewe ivm die werk
Reiskostetariewe ivm die werk in die betrokke gebiede word deur die KS in oorleg met die betrokke PK vasgestel.

6.9 
Vakansiereiskoste
6.9.1
Personeel en hulle afhanklikes :
6.9.1.1
Reiskoste word bereken tov die kortste moontlike roete vir die retoerreis van die veld na die werklike vakansietuiste in die RSA.   Aangesien predikante ‘n maandelikse reistoelaag ontvang, word hulle reiskoste vir die kortste moontlike roete tot in Pretoria bereken ongeag waar hulle vakansietuiste is.

6.9.1.2
In alle gevalle moet reiskoste sover moontlik teen die goedkoopste tarief bereken word.

6.9.1.3
Wanneer per trein gereis word, word 'n tweedeklas reiskaartjie voorsien.

6.9.1.4
Indien personeel verkies om per motor te reis word die reiskoste nie per persoon per vliegtuig en/of trein bereken nie.  Die retoer‑afstand per kilometer word bereken vanaf die vertrekpunt tot by die eindbestemming volgens die tarief van die KS en mits dit nie meer is as die reisgeld per vliegtuig en/of trein nie.

6.9.1.5
Indien per vliegtuig gereis word, word die reiskoste  met inagneming van die vorige bepalings, as volg bereken :

*
'n Retoerkaartjie vlugkaartjie vanaf die naaste lughawe na Johannesburg.

*
'n Tweedeklas retoer-treinkaartjie vanaf Johannesburg na die vakansie bestemming.

6.9.1.6
Vakansiereiskoste word slegs een keer per jaar uitbetaal.

6.9.1.7
Reiskoste vir personeel van ander lande word bereken tov die kortste moontlike roete vir die retoerreis van die veld na die werklike vakansietuiste tot ‘n maksimum van die 

reiskoste bereken van die vertrekpunt tot in Kaapstad.   Die berekening geskied volgens 6.9.1.5.
6.9.2
Skoliere en studente:

6.9.2.1
Alle kinders van personeel wat skoliere of studente is, is geregtig op 'n reistoelaag.

6.9.2.2
Waar van toepassing word die reiskoste bereken soos bepaal in pt 6.9.1

6.9.2.3
Twee retoer vliegtuigkaartjies per kind per jaar vanaf die studie‑inrigting tot by die ouerhuis.  Hierdie toelaag word slegs uitbetaal indien die reis werklik onderneem word.

6.9.3 
Ouers wat nie met verlof gaan nie :

Indien ouers vanweë onvermydelike werksomstandighede nie met verlof kan gaan 

nie, sal 'n derde reiskaartjie aan hulle kinders toegestaan word mits die PK en die KS dit goedkeur.

6.9.4
Kinders in opleiding :

Reiskaartjies aan kinders wat besig is met in‑diens​opleiding (bv verpleegkundiges) sal oorweeg word na 'n voorlegging van hulle omstandighede deur die PK aan die KS.

6.9.5
Begroting van vakansiereiskoste :

Die tesourier van die PK moet by die personeelbegroting 'n lys insluit waarop die uitgawes ivm die reiskoste van elke afsonderlike persoon of gesin aangedui word.

6.10
Buitengewone reiskoste
Reiskoste waarvoor daar nie in hierdie Personeelbeleid voorsiening gemaak is nie, word deur die voorsitter in oorleg met die tesourier gereël nadat die goedkeuring van die KS verkry is.

7. 
VERLOF
7.1
Algemeen
7.1.1
Verloftye van die sendingpersoneel word gereël in oorleg met die plaaslike kerk of beheerliggaam en soos dit die werk die beste pas.

7.1.2
Aansoek om verlof moet skriftelik by die PK gedoen word en bewys moet gelewer word dat reëlings getref is ivm die werk ten tye van die afwesigheid van die werkkrag.

7.1.3
Vakansiereiskoste word slegs een keer per jaar uitbetaal.

7.1.4
Dit word verwag dat personeel verloftyd sal benut om behoorlik te rus en geen werk behalwe in belang van die sending en na oorleg met die KS, mag onderneem word nie.

7.2
Toekenning van verlof
7.2.1
Gewone en deputasie verlof word deur die PK toegeken.

7.2.2
Lang‑, studie‑, en siekteverlof word deur die PK toegeken  met kennisgewing aan die KS.

7.2.3
Verlof vir gesinsverantwoordelikheid word deur die PK toegeken 
Besonderhede van hierdie kategorië verlof word in die volgende paragrawe beskryf.

7.3
Verlofregister
'n Verlofregister vir alle kategorië verlof moet deur die kantoor van die PK gehou word.  As bronne vir die inskrywings dien die notules van die PK. Aansoekvorms vir verlof van personeel moet ook bewaar word tot met die beëindiging van diens.
7.4
Jaarlikse verlof
7.4.1
Permanente personeel :

7.4.1.1
Alle personeel is geregtig op 42 kalenderdae plus reistyd (maks 3 dae) verlof per jaar.  Vakansieverlof kan oorgedra word na 'n volgende jaar, onderhewig aan die bepaling dat:

7.4.1.2
'n werkkrag in enige stadium slegs 30 dae opgeloopte vakansieverlof tot sy krediet mag hê;

7.4.1.3
'n maksimum, van 30 dae opgeloopte vakansieverlof by diensbeëindiging in kontant uitbetaalbaar is.

7.4.1.4
Jaarlikse verlof mag binne of buite die RSA geneem word op voorwaarde dat die personeel behoorlik rus.
7.4.2
Termynpersoneel

Personeel wat vir 'n tydperk van twee jaar of minder aangestel word, se verlof is 30 kalenderdae per jaar, plus reistyd tot ‘n maksimum van drie dae.   Hulle is nie geregtig op langverlof, studieverlof en betaalde kraamverlof nie.

7.5
Langverlof
7.5.1
Personeel is bo en behalwe vakansieverlof, met goedkeuring van die Personeel-kommissie geregtig op langverlof onderhewig aan die volgende voorwaardes: 

*
Na verloop van drie jaar in dieselfde werkkring is hy/sy geregtig op 30 dae langverlof.

*
Daarna word dit bereken op die basis van 10 dae per jaar diens.

*
Personeel mag in enige stadium slegs 90 dae langverlof tot krediet hê.

*
Die helfte van die uitstaande regsgeldige langverlof is met die goedkeuring van die PK by beëinding van diens uitbetaalbaar.

7.6
Studieverlof
7.6.1
Geordendes:

7.6.1.1
Geordendes is geregtig op studieverlof soos bepaal deur die Algemene Sinode.  (Sien Die Kerkorde van die Ned. Gerf. Kerk)

7.6.2
Ander personeel:

7.6.2.1
Die KS kan op aanbeveling van die PK aan ‘n lid studieverlof met vol salaris verleen, bereken op die basis van tien (10) werksdae per voltooide diensjaar tot ‘n maksimum van ‘n aaneenlopende tydperk van negentig (90) werksdae.   ‘n Bevredigende program vir die verkryging van ‘n gevorderde kwalifikasie wat kan lei tot verbetering van ‘n lid se werksbevoegdheid moet saam met die aansoek om studieverlof ingedien word.

7.7
Siekteverlof
7.7.1
Die PK kan aan personeel siekteverlof teen volle besoldiging toestaan:

7.7.1.1
120 dae binne die laaste tydperk van 36 maande diens.

7.7.1.2
Indien die siekteverlof 120 dae oorskry, word die advies van die KS ingewin.

7.7.1.3
Oorskryding

*
Indien 'n lid aan wie die maksimum siekteverlof toegestaan is, na die verstryking daarvan nog nie sy/haar werk kan hervat nie, kan die KS ná oorleg met die PK na goeddunke en by voorlegging van bevredigende mediese getuienis dat nog verlof nodig is, 'n verlenging van siekteverlof toestaan, met dien verstande dat die personeellid die helfte van sy besoldiging ontvang vir die maksimum aantal dae wat vir 'n verdere volle siklus geld en geen besoldiging nie vir die maksimumaantal dae wat vir 'n volgende volle siklus geld.   Die siekteverlof kan ook na 'n volgende tydperk oorgedra word.

*
'n Lid aan wie siekteverlof teen halfbesoldiging of sonder besoldiging toegestaan is en wat die nodige vakansieverlof tot sy krediet het, kan kies om vakansieverlof te neem.

7.7.1.4
Mediese sertifikate

*
'n Aansoek om siekteverlof vir meer as twee (2) dae moet vergesel word van 'n sertifikaat van 'n geregistreerde mediese praktisyn, of ‘n persoon wat hiervoor gekwalifiseerd is om pasiënte te diagnoseer, in sodanige bewoording dat dit die Voorsitter van die PK in staat sal stel om te bepaal of die applikant sy pligte kan verrig al dan nie en dat die tydperk van verlof waarvoor aansoek gedoen word, geregverdig is.

*
In gevalle waar die Voorsitter van die PK daarvan oortuig is dat die afwesigheid van 'n lid bona fide weens siekte is, en oordeel dat daar goeie redes bestaan waarom 'n mediese sertifikaat nie getoon moet word nie, kan hy dit ter syde stel ten opsigte van tydperke van siekteverlof van hoogstens sewe (7) dae.   In gevalle waar die vereiste dat 'n mediese sertifikaat ingedien moet word ingevolge hierdie regulasies ter syde gestel is, moet 'n endossement te dien effekte op die aansoekvorm om verlof aangebring word op die datum waarop die verlof toegestaan is.

Daar kan wel in bepaalde omstandighede (Art.7 (1) van die Wet op Gelyke Indiensneming) van ‘n lid vereis word om hom/haar te laat ondersoek deur ‘n mediese praktisyn deur die Voorsitter van die PK benoem.   Die KS betaal alle koste verbonde aan sodanige ondersoek

7.7.1.5
Permanente ongeskiktheid

Indien ‘n personeellid alle beskikbare siekteverlof en verlof uitgeput het en steeds nie sy/haar normale pligte kan hervat nie, kan die KS die personeellid se dienste beëindig.  (Riglyne van die Kerkorde (1998) Art.12b.2.4.3 en Bylae 8 item 10 & 11 van die Wet op Arbeidsverhoudinge van 1995).

7.8
Kraamverlof
7.8.1
Kraamverlof word aan alle vroulike personeellede toegestaan vir 'n periode van vier maande.   Die periode van kraamverlof strek vanaf vier weke voor die beraamde datum van die bevalling tot 'n maksimum van twaalf weke na die bevalling.

7.8.2
Kraamverlof is onbetaalde verlof.   Die KS kan wel vergoeding tot 'n maksimum van een-derde van 'n personeellid se normale vergoeding op meriete oorweeg.

7.8.3
Personeellede kan beskikbare jaarlikse verlof benut as betaalde kraamverlof.

7.9
Verlof sonder salaris
7.9.1
Toestaan van verlof sonder salaris

Verlof van afwesigheid sonder salaris mag in uitsonderlike gevalle toegestaan word vir sodanige tydperk en sodanige doeleindes as wat die Departementshoof mag goedkeur.  Verlof sonder salaris word nie vir ‘n tydperk van meer as veertien (14) kalenderdae sonder goedkeuring van die betrokke Kommissie toegestaan nie.

7.9.2
Betaling van bydraes tydens verlof sonder salaris

Tensy daar uitdruklik anders bepaal word, moet in alle gevalle waar verlof sonder salaris toegestaan word, die lid die volle bydraes betaal ten opsigte van die pensioenfonds, die mediesehulpskema en die ander verpligte byvoordele.

7.9.3
Bydraes tydens verlof sonder salaris vir studie of navorsing

Die KS betaal die gedeelte wat as werkgewerbydrae geag word tot die pensioenfonds, die mediesehulpskema en die ander byvoordele tydens goedgekeurde verlof sonder salaris vir doeleindes van studie of navorsing tot ‘n maksimum van een(1) jaar.

Wanneer ‘n lid langer as een (1) jaar met verlof sonder salaris afwesig is, moet hy die volle bydrae tot die pensioenfonds, die mediesehulpskema en ander byvoordele betaal.

7.10
Openbare vakansiedae
Personeel is geregtig op die plaaslike openbare vakansiedae, behalwe as hy ‘n diensverpligting het.
7.11
Menslikheidsverlof
Personeel is, met die oog op gesinsverantwoordelikhede (wanneer ‘n kind gebore word of siek is en by die dood van ‘n personeellid se ouers en ander naby familie), geregtig op 3 dae menslikheidsverlof per jaar, wat nie oploopbaar is nie.
7.12
Vakansie‑adres
Voordat personeel met verlof vertrek, moet hulle 'n vakansie‑adres aan die voorsitter, of in sy afwesigheid aan die personeelkantoor verskaf.  Die inligting moet so gou as moontlik aan die Sendingkantoor gestuur word.

7.13
Zikomo woonstelle, Strand
Aansoeke vir woonstelle vir Desember en Januarie geskied skriftelik by die sendingkantoor, nie later nie as 30 Junie.  Toekennings vir verblyf word ses maande voor die intrekdatum gemaak.

8.
BOERDERY EN SAKEBEDRYWIGHEDE
Personeel mag hulle nie met private boerdery of ander sakebedrywighede in die betrokke gebiede besig hou nie.

9.
INSAMELING VAN FONDSE
9.1
Insameling van fondse waaroor die PK jurisdiksie het :

9.1.1
Indien personeel fondse in die RSA wil insamel vir werksaamhede waaroor die PK jurisdiksie het, sal eers van die betrokke kommissie toestemming verkry moet word waarna die versoek aan die KS voorgelê moet word vir finale besluit.

9.1.2
Kwitansies moet vir al sulke donasies uitgereik word en behoorlike verslag moet aan die PK en die KS gedoen word.

9.1.3
Insameling vir sake waaroor die betrokke sinode of sinodale kommissie van die kerk in wie se diens 'n werker staan jurisdiksie het  :

9.1.4
Indien personeel vir 'n saak waaroor die sinode of die sinodale kommissie van die plaaslike kerk waar hy/sy werksaam is jurisdiksie het, fondse in die RSA wil insamel, sal hy/sy eers goedkeuring van die KS moet ontvang.   Wanneer nodig, sal die KS met ander sinodes of instansies oorleg pleeg indien die insamelings buite die sinodale gebied van die Wes-Kaap is.

9.1.5
Kwitansies moet vir al die donasies uitgereik word en behoorlike verslag moet aan die betrokke sinode of sinodale kommissie en die KS gedoen word.

9.2 
Valutabeheer‑regulasies
Personeel moet die valutabeheer‑regulasies van die RSA, die land waar hulle diens lewer en van ander lande gehoorsaam.

10. 
DEPUTASIEWERK
10.1
Al die personeel word aan een of meer gemeentes/ringe verbind.

10.2
Dit word van die personeel verwag om pogings aan te wend om die gemeente(s) gereeld te besoek, verkieslik elke jaar.

10.3
Die besoeke kan tydens die jaarlikse verlof gedoen word in die geval van kort besoeke naby die vakansiebestemming.  Indien meer tyd benodig word kan deputasietyd tot 'n maksimum van 14 dae deur die PK toegeken word met kennisgewing en motivering aan die KS.

10.4
Reiskoste vir deputasie moet met die betrokke gemeente(s) of ringe gereël word.  Indien probleme in die verband opduik, moet die sendingkantoor geraadpleeg word voor die aanvang van die deputasie.

10.5
Na afloop van die deputasie moet 'n kort verslag aan die Voorsitter van die PK, met 'n afskrif aan die sendingkantoor gestuur word.

10.6
Personeel moet probeer om deur die loop van die jaar ook dmv korrespondensie met die betrokke gemeente kontak te hou.

11. 
BEËINDIGING VAN DIENS
11.1 
Alle kategorië personeel
11.1.1
Die beëindiging van diens van personeel geskied wedersyds  na skriftelike kennisgewing van verkieslik drie kalendermaande.

Indien so ooreengekom, kan die tydperk korter wees.
11.1.1.1
Wanneer 'n persoon sy/haar bedanking wil indien, kan dit of skriftelik by die sendingkantoor gedoen word met 'n afskrif aan die betrokke kerk en die voorsitter van die PK, of die skriftelike bedanking by die voorsitter indien en hom versoek om die sendingkantoor en die betrokke kerk daarvan in kennis te stel.

11.1.1.2
Die KS kan ‘n personeellid se diens ook beëindig weens wangedrag, ongeskiktheid of finansiële redes (bedryfsvereistes), ooreenkomstig die bepalings van die Wet op Arbeidsverhoudinge, Wet 66 van 1995 en die Kerkorde (1998)​.  In so ‘n geval sal die personeellid, die betrokke kerk en die voorsitter van die PK per brief ingelig word.
11.1.2
Kennisgewing van bedanking  moet so geskied dat dubbele koste ivm verlof en die terugkeer uit die buiteland sover moontlik vermy word, verkieslik voor 'n persoon se verlof.

11.1.3
Vir predikante wat 'n beroep aanneem sal die bepaling van drie maande nie geld nie.  Die predikant se salaris word betaal tot op die dag dat hy die veld verlaat met dien verstande dat verlofgelde ook aan hom uitbetaal sal word indien dit volgens die bepalings van die Personeelbeleid verskuldig is.

12.
AFTREDE MET PENSIOEN
12.1
Wanneer algemene personeel wil aftree met pensioen, moet die voorneme skriftelik aan die sendingkantoor bekend gemaak word met 'n afskrif aan die betrokke kerk en die voorsitter van die PK, of die voorneme skriftelik aan die voorsitter bekend maak en hom versoek om die sendingkantoor en die betrokke kerk daarvan in kennis te stel.   ‘n Lid se dienstermyn eindig ses maande nadat aftree-ouderdom volgens die Pensioenreglemente bereik is
12.2
Predikante tree af volgens die "Kerkorde, Bepalinge en Reglemente van die NG Kerk in SA."
12.3
Na bereiking van aftree‑ouderdom kan die KS op versoek van die betrokke kerk en op aanbeveling van die PK die werkkrag tydelik van jaar tot jaar aanstel.  In so 'n geval 

verval langverlof.

12.4
Indien personeel verkies om kragtens die "Reglement van die Amptenare Pensioenfonds van die NG Kerk in SA" op 'n vroeër ouderdom af te tree, kan daar met die KS in die verband oorleg gepleeg word.


VERKLARING VAN VOORNEME

Ek verklaar plegtig en onderneem in die Naam en met die hulp van die Here wat ek dien en in die krag van die Heilige Gees :

1. 
Dat ek van harte glo in die Bybel as die Woord van God en in die leer van die Ned Geref Kerk.

2. 
Dat ek beloof om as ek aangestel word, niks in stryd met die leer van die Ned Geref Kerk voor te staan of te verkondig nie.

3. 
Dat ek gewillig is om in 'n gees van verdraagsaamheid, nederigheid en liefde met ander personeel en die plaaslike kerk saam te werk.

4. 
Dat ek die Personeelbeleid  van die Sinodale Getuieniskommissie - Sending, nagegaan het en dit aanvaar.
Geteken te ....................................................  op hierdie ........... dag van ................. 1999.

...................................................

  NAAM IN DRUKSKRIF

...................................................

    HANDTEKENING

